
DocuSign Envelope ID: B3D70571-4E17-4BA6-A459-2DB3C03E14B2

S T R E N G U R

Atvinnuveganefnd Alþingis 
Alþingi við Austurvöll 
150 Reykjavík
Sent með tölvupósti: nefndasvid@althingi.is

Vopnafjörður, 10. febrúar 2021

Efni: Umsögn um 375. mál 151. löggjafarþings: Frumvarp til breytinga á jarðalögum 
(einföldun regluverks, vernd landbúnaðarlands, upplýsingaskylda o.fl.).

Samantekt

Umsögn þessi er sett fram af hálfu Veiðifélagsins Strengs ehf. sem á nokkrar jarðir og rekur 
ár á Norðausturlandi.

Strengur gerir ekki athugasemdir við það sem meginreglu að ábúendur njóti 
forkaupsréttar þegar raunveruleg yfirráð færast milli ótengdra aðila, en telur rétt að 
forkaupsréttur ábúenda ætti að vera bundinn við slík tilvik.

Þannig telur Strengur að forkaupsréttur ætti ekki að virkjast vegna sölu á tilteknum hlut, 
ef sú sala veldur ekki breytingu á yfirráðum, heldur aðeins ef breyting verður á yfirráðum, 
óháð því hvað veldur slíkri breytingu. Jafnframt telur Strengur að forkaupsréttur ætti ekki 
að virkjast ef yfirráð yfir eiganda fasteignar færast til maka eða niðja þess sem þau hafði, 
ekki frekar en nú gildir þegar um er að ræða sölu eða erfðir á fasteign milli þessara aðila.

Í ljósi framangreinds leggur Strengur til tilteknar breytingar á frumvarpinu sem nánar er 
gerð grein fyrir í umsögn þessari.

Athugasemdir við frumvarp og tillögur til breytinga

Þann 30. nóvember sl. var á Alþingi lagt fram af hálfu sjávarútvegs- og 
landbúnaðarráðherra frumvarp til laga um breytingu á jarðalögum (einföldun regluverks, 
vernd landbúnaðarlands, upplýsingaskylda o.fl.), þar sem meðal annars er lagt til að 
reglur um forkaupsrétt ábúenda samkvæmt VI. kafla laganna verði rýmkaðar. 
Veiðiklúbburinn Strengur ehf., kt. 630269-6529 (hér eftir vísað til sem „Strengur") vill með 
umsögn þessari gera nokkrar athugasemdir við ákvæði frumvarpsins.

Í jarðalögum, nr. 81/2004, er nú kveðið á um það í 1. mgr. 27. gr. að ábúandi eigi 
forkaupsrétt að ábúðarjörð sinni hafi hann haft þar ábúðarrétt í sjö ár eða lengur, enda taki 
hann jörðina til ábúðar og landbúnaðarstarfsemi. Í 1. tölulið 1. mgr. 31. gr. jarðalaga er svo 
kveðið á um að forkaupsréttur skv. 27. gr. gildi ekki þegar „[e]igandi jarðar, annars lands,

fasteignar eða fasteignaréttinda sem [jarðalög] gilda um selur eða afhendir jörð eða aðra 
fasteign maka sínum, barni sínu, barnabarni, kjörbarni, fósturbarni, öðrum niðjum, 
systkini eða foreldri", né þegar framangreindir aðilar erfa jörðina.

Samkvæmt hinum nýju frumvarpsdrögum er í 6. gr. lagt til að reglur 27. gr. jarðalaga um 
forkaupsrétt ábúenda verði rýmkaðar þannig að forkaupsréttur geti í ákveðnum virkjast 
vegna eigendaskipta á hlutum í lögaðila sem á jörð sem forkaupsréttur ábúanda tekur til. 
Nánar tiltekið er í 6. gr. frumvarpsins gert ráð fyrir að við 27. gr. jarðalaga bætist ný 
málsgrein, svohljóðandi:

Forkaupsréttur verður virkur við sölu og aðra ráðstöfUn eða yfirfærslu á beinum 
eignarrétti, að hluta eða í heild, yfir jörð sem háð er forkaupsrétti. Forkaupsréttur 
verður einnig virkur við eigendaskipti að a.m.k. 1/3 eignarhlutdeild í lögaðila sem á 
jörð sem háð er forkaupsrétti. Hið sama gildir e f breyting verður á yfirráðum yfir 
lögaðila á annan hátt en hugtakið yfirráð hefur sömu merkingu og í lögum um 
ársreikninga.“

Athugasemdir Strengs lúta að fyrrnefndu ákvæði 6. gr. frumvarpsins. Skýringar við 
ákvæðið í athugasemdum við frumvarpið eru afar takmarkaðar og eru raunar lítið annað 
en endursögn á ákvæðinu. Í almennum athugasemdum er vikið að því með hvaða hætti 
forkaupsréttur ábúenda hefur þróast, en af almennu athugasemdunum að öðru leyti 
verður ekki dregin önnur ályktun en að hending ein hafi ráðið því hvort forkaupsréttur 
ábúenda yrði rýmkaður með þeim hætti sem lagt er til eða hann með öllu felldur niður. Í 
athugsemdunum er einmitt gerð grein fyrir ákveðnum rökum sem hefðu staðið til þess að 
forkaupsréttur yrði með öllu felldur niður en engin rök nefnd fyrir þeirri leið sem farin er 
í frumvarpinu. Að öðru leyti eru athugasemdir Strengs einkum tvíþættar.

Annars vegar telur Strengur varhugavert að forkaupsréttur ábúanda að jörð virkist við 
það að aðilaskipti verði að aðeins 1/3 eignarhlutdeild í lögaðila, ef ekki er um að ræða 
breytingu á yfirráðum. Reyndar virðist í greininni gert ráð fyrir því að aðilaskipti að 1/3 
eignarhlut feli í sér breytingar á yfirráðum, sbr. orðalag 3. málsliðar . .ef breyting verður 
á yfirráðum yfir lögaðila á annan hátt..." [leturbreyting undirritaðs], þrátt fyrir að þar komi 
fram að hugtakið yfirráð skuli hafa sömu merkingu og í lögum um ársreikninga. Í 
athugasemdum við greinina segir jafnframt að aðilaskipti að 1/3 eignarhlutdeild í lögaðila 
„...geta jafngilt því að breytt yfirráð séu yfir félagi." Rétt er að halda því til haga að þó 
aðilaskipti að 1/3 eignarhlut í félagi geti vissulega leitt til breytinga á yfirráðum, einkum 
ef sá sem eignast viðkomandi eignarhlut á þegar verulegan eignarhlut í lögaðilanum, felur 
eignarhald á 1/3 hins vegar öllu jöfnu ekki í sér yfirráð. Það sem skiptir þó mestu máli er 
að í þeim tilvikum þar sem aðilaskipti að 1/3 eignarhlut leiða til breytinga á yfirráðum þá 
leiðir regla 3. málsliðar ákvæðisins til þess að forkaupsréttur virkjast. Því verður ekki 
annað séð en reglu 2. málsliðar sé ofaukið í ákvæðinu.

Þá er rétt að benda á að regla sem mælir fyrir um að aðilaskipti að 1/3 eignarhlut í lögaðila 
leiði til þess að forkaupsréttur virkist, óháð því hvort yfirráð myndast við það, myndi til 
dæmis leiða til þess að minnihluti hluthafa í félagi gæti orðið til þess að viðkomandi félag

yrði að selja fasteign sem það ætti. Með þessu ákvæði frumvarpsins væri minnihluta 
hluthafa færðar heimildir sem eru langt utan þeirra heimilda sem minnihluta eru ætlaðar 
samkvæmt almennum reglum félagaréttar. Strengur telur ekki réttlætanlegt að svo langt 
sé gengið og ekki verður ráðið af athugsemdum við frumvarpið hvað kallar á slíkar 
breytingar. Ef talið er rétt að rýmka forkaupsrétt ábúanda að jörð þannig að hann virkist 
við breytingu á óbeinu eignarhaldi á jörðinni, væri nærtækt að miða einungis við 
breytingu á yfirráðum yfir lögaðila sem á jörðina.

Hins vegar lúta athugasemdir Strengs að því að engar breytingar eru ráðgerðar á ákvæði 
jarðalaga um undanþágur frá forkaupsrétti. Undanþága frá forkaupsrétti samkvæmt 1. 
tölulið 1. mgr. 31. gr. gildandi jarðalaga virðist samkvæmt orðalagi sínu ekki taka til 
forkaupsréttar sem virkjast við það að breytingar verði á yfirráðum yfir lögaðila sem á jörð 
sem lýtur forkaupsrétti, enda eru nú engin ákvæði í lögunum sem kveða á um að 
forkaupsréttur virkist við breytingu á eignarhaldi að lögaðila sem á jörð. Svo virðist sem 
við frumvarpsvinnuna hafi láðst að huga að breytingum á 1. tölulið 1. mgr. 31. gr. jarðalaga 
samhliða fyrirhuguðum breytingum á 27. gr. laganna. Ljóst virðist að engin rök standi til 
þess að undanþága 1. töluliðar 1. mgr. 31. gr. jarðalaga taki ekki á sama hátt til 
forkaupsréttar sem virkjast vegna breytinga á eignarhaldi að lögaðila sem á jörð og 
forkaupsréttar sem virkjast við eigendaskipti að jörðinni sjálfri. Ef ákvæði 27. gr. eru 
rýmkuð þannig að þau taki einnig til breytinga á óbeinu eignarhaldi jarðar, væri rétt að 
breyta 31. gr. jarðalaga til að tryggja að undanþágur hennar frá forkaupsrétti gildi jafnt 
hvort sem forkaupsréttur virkjast vegna breytinga á eignarhaldi á jörð eða vegna breytinga 
á eignarhaldi á lögaðila sem á jörð.

Verði talið nauðsynlegt að forkaupsréttur ábúenda virkist vegna aðilaskipta á lögaðila sem 
á jörð sem forkaupsréttur tekur til, er af hálfu Strengs lagt til að orðalag nýrrar málsgreinar 
ákvæðis 6. gr. frumvarpsins verði svohljóðandi:

„Forkaupsréttur verður virkur við sölu og aðra ráðstöfun eða yfirfærslu á beinum 
eignarrétti, að hluta eða heild, yfir jörð sem háð er forkaupsrétti. Forkaupsréttur 
verður einnig virkur e f breyting verður á yfirráðum yfir lögaðila sem á jörð sem háð 
er forkaupsrétti en hugtakið yfirráð hefur sömu merkingu og í lögum um 
ársreikninga.“

Þá leggur Strengur til að ákvæði 1. mgr. 31. gr. jarðalaga verði breytt þannig að það verði 
svohljóðandi:

„Ákvæði þessa kafla um forkaupsrétt gilda ekki þegar:

1. Eigandi jarðar, annars lands, fasteignar eða fasteignaréttinda sem lög þessi gilda 
um selur eða afhendir jörð eða aðra fasteign maka sínum, barni sínu, barnabarni, 
kjörbarni, fósturbarni, öðrum niðjum, systkini eða foreldri. Sama gildir e f jörð fellur 
í erfðir til sömu aðila.

2. Breyting á yfirráðum yfir lögaðila, sem á jörð sem háð er forkaupsrétti, verður 
vegna sölu eignarhlutar til maka framseljanda, barns, barnabarns, kjörbarns, 
fósturbarns, annarra niðja, systkina eða foreldra. Sama gildir e f eignarhlutur fellur 
í erfðir til sömu aðila.

3. Ríkissjóður ráðstafar jörðum, öðru landi, fasteignum eða fasteignaréttindum í 
eigu ríkisins sem lög þessi gilda um.”

Að lokum áskilur Strengur sér rétt til að koma á framfæri frekari athugasemdum á síðari 
stigum, eftir því sem þörf krefur.

Virðingarfyllst,
f.h. Veiðiklúbbsins Strengs ehf.,

Gísli Stefán Ásgeirsson,
framkvæmdastjóri og shé-icaaíisnaéur

